
თემა 10. შავი ზღვის სანაპირო 

 

 

შესავალი 
 

 

„შავი ზღვის სანაპირო“ განეკუთვნება საგანმანათლებლო რესურსების 

კრებულს „შევიმეცნოთ სამყარო ქართულ ენაზე“, რომელიც გამიზნულია  

დაწყებითი საფეხურის არაქართულენოვანი სკოლების მოსწავლეთათვის. ნაკრები 

ეფუძნება ეროვნული სასწავლო გეგმის ბუნებისმეტყველების I-IV კლასების 

სტანდარტის მოთხოვნებს და მიზნად ისახავს საგნისა და ენის ინტეგრირებულად 

სწავლა-სწავლებას ამ მოთხოვნათა გათვალისწინებით.  

 

კრებული  „შევიმეცნოთ სამყარო ქართულ ენაზე“ მოიცავს თემატურ 

კომპლექტებს.  თითოეული კომპლექტი შედგება შემდეგი კომპონენტებისაგან:  

 

 დონეების მიხედვით დაყოფილი წიგნები - ესაა ერთსა და იმავე თემატიკაზე 

აგებული წიგნები, რომლებიც ერთმანეთისგან სირთულის დონით 

განსხვავდება. თითოეულ წიგნში საფეხურებრივად რთულდება 

საგნობრივი და ენობრივი შინაარსი. შესაბამისად, ცალკეული დონის 

წიგნში მოცემული ინფორმაციის შესწავლა მოსწავლეს მოამზადებს 

მომდევნო დონის ასათვისებლად. 

 

 პოსტერები - საგანმანათლებლო ფუნქციის მქონე თვალსაჩინოებები, 

რომლებიც გამოიყენება აქტივობების დროს.  

 

 მასწავლებლის გზამკვლევი - ეს რესურსი მასწავლებელს  სთავაზობს 

მრავალფეროვან თანამიმდევრულ აქტივობებს, რომელთა შესრულება 

მოსწავლეებს დაეხმარება წიგნებში წარმოდგენილი ცნებების, საკითხების 

გააზრებულად და აქტიურად სწავლაში,  სტანდარტით 

გათვალისწინებული უნარების დაუფლებაში.   

თითოეული თემის გზამკვლევი შედგება სამი ძირითადი ნაწილისგან. 

მოკლედ განვიხილოთ თითოეული მათგანი. 

 

გზამკვლევის პირველ ნაწილში მოცემულია სიტყვათა ბანკი, ანუ  

ძირითადი ლექსიკა, რომლის ათვისება-განმტკიცებას ხელი უნდა შეუწყოს 

თემის შესწავლამ.  

 

გზამკვლევის მეორე ნაწილში ცხრილის სახითაა წარმოდგენილი  თემის 

მთლიანი გეგმა. სასწავლო თემა იგეგმება  შემდეგი კომპონენტების 

გამოყენებით: 

 

თემა 

საკვანძო ცნებები საკვანძო კითხვები 

 

შეფასების ინდიკატორები 

 

 

 ცნებები - ცნებების სახითაა  განსაზღვრული ის საგნობრივი ცოდნა, 

რომელსაც უნდა დაეუფლოს მოსწავლე თემის ფარგლებში. 

 საკვანძო შეკითხვები - ისინი აღვიძებს მოსწავლის 

ცნობისმოყვარეობას და მის წინარე ცოდნას უკავშირებს თემის 

ფარგლებში დასამუშავებელ  ცნებებს. საკვანძო კითხვები, როგორც 

ვექტორები,  თემის სწავლა-სწავლების პროცესს შედეგებისკენ 

მიმართავს. 

 შეფასების ინდიკატორები - ინდიკატორები სტანდარტის 

შედეგებიდან გამომდინარეობსდა აჩვენებს,   თუ  რა უნდა შეძლოს 

მოსწავლემ მოცემულითემისშესწავლისას. შეფასების 

ინდიკატორებზე დაყრდნობით შეიძლება შემუშავდეს 

კრიტერიუმები შეფასების რუბრიკებისთვის.  

გზამკვლევის მესამე ნაწილში წარმოდგენილია თემის მიმდინარე და 

შემაჯამებელი აქტივობები. აქტივობები დაჯგუფებულია ეტაპებად, 

რომლებიც გამოყოფილია საკვანძო კითხვების მეშვეობით. ამდენად, 

თითოეული ეტაპი ემსახურება 1-3 საკვანძო შეკითხვის დამუშავებას.   

დანართი - გზამკვლევს ახლავს ორი  დანართი.  

 პირველ დანართში მოცემულია შესავსები ცხრილი. ცხრილის 

პირველ სვეტში მოცემულია წინამდებარე გზამკვლევის აქტივობათა 

ნუმერაცია, მომდევნო სვეტი კი განკუთვნილია მასწავლებლის 

შენიშვნებისა თუ კომენტარებისათვის. კერძოდ, მასწავლებელს 

შეუძლია ჩაწეროს: რამდენად გამოადგა შესაბამისი ნუმერაციის 

აქტივობა, ხომ არ იყო ის მეტისმეტად რთული ან მარტივი, 

დასჭირდა თუ არა დამატებითი მასალის ან აქტივობის გამოყენება; 

ან საერთოდ, ხომ არ ჩაანაცვლა ეს აქტივობა სხვა აქტივობით, 

რომელიც უფრო ეფექტიანად ჩათვალა (და მოსწავლეთა მიერ 

წარმატებით იქნა შესრულებული).  

 მეორე დანართში  წარმოდგენილია მოსწავლეთათვის განკუთვნილი 

სამუშაო ფურცლები. 

თემა 10.  შავი ზღვის სანაპირო1 

 

პირველი ნაწილი - სიტყვათა ბანკი 

შენიშვნა - სასურველია, სიტყვათა ბანკში წარმოდგენილ ლექსიკურ ერთეულებზე 

მუშაობა ტარდებოდეს ქართული ენის გაკვეთილებზეც. 

ძირითადი სიტყვების ბანკი 

გეოგრაფიული 

ობიექტები 

ვაკე, მთა, მთიანი, კლდე, სანაპირო ზოლი, სანაპირო: ქვიშიანი, 

ქვიანი, კლდოვანი;  ზღვა,  მდინარე, ტბა, ტალღა, ღელვა, წყლის 

დინება, ზღვის ფსკერი, ზღვის/წყლის ზედაპირი, 

მტკნარი/მარილიანი წყალი; შესართავი, დელტა, მდელო, 

კუნძული; დაბლობი, მაღლობი 

ზღვის ბინადრები მტაცებელი, მსხვერპლი, ჯავშანი, შხამი, თავდაცვა, ორგანიზმი; 

ხერხემალი, ჩონჩხი, ნიჟარა, ჯავშანი 

ხერხემლიანები - ძუძუმწოვრები: დელფინი, სელაპი; 

ფრინველები: გადამფრენი, მობინადრე; თოლია, გედი, იხვი 

თევზიყლაპია, ქარიშხალა; 

თევზები: სარდინი,  ქაფშია, სკუმბრია,  ზვიგენი, სკაროსი: ზღვის 

კატა, ზღვის მელა, ნემსთევზა, ცხენთევზა,  კამბალა; თევზის 

ქარავანი; 

უხერხემლოები: ლოკოკინა, მოლუსკი, კიბორჩხალა, ზღვის 

ვარსკვლავი, ღრუბელი, მედუზა  

სხვადასხვა ნავთობი, ნავთობგადამზიდი გემი, ნარჩენები, ხეტიალი, 

მოხეტიალე; ბინძური, დაბინძურებული, ღრმავდება, ღრმა წყალი 

 

 

 

 

                                                           
1 ამ თემაში გამოყენებულისაგანმანათლებლო კრებული „შავი ზღვის სკივრი“. ეს კრებული 

მომზადებულია შავი ზღვის ეკონომიკური თანამშრომლობის ორგანიზაციის (BSEC), შავი ზღვის 

კომისიის მუდმივმოქმედი სამდივნოს (BSC PS), ბუნების მსოფლიო ფონდის (WWF) თურქეთის 

წარმომადგენლობის, გაეროს განვითარების პროგრამისა (UNDP) და კომპანია „კოკა კოლას“ (TCCC) 

ერთობლივი  ძალისხმევით. 

მეორე ნაწილი - სასწავლო თემის ზოგადი გეგმა: 

თემა: შავი ზღვა 

 

საკვანძო  ცნებები საკვანძო შეკითხვები: 

კვლევა: 

დაკვირვება, შედარება, ამოცნობა, 

დახარისხება; 

მცენარეები 

წყალმცენარეები, ყვავილოვანი 

წყალმცენარეები 

 

ცხოველები: 

უხერხემლოები,  ხერხელიანები 

 

უხერხემლოები 

კიბორჩხალა, მედუზა, 

მოლუსკები, ზღვის ვარსკვლავი, 

ღრუბელი  

 

ხერხემლიანები 

ძუძუმწოვარი, ფრინველი, თევზი 

 

ორგანიზმების  სასიცოცხლო 

ნიშნები: კვება, ზრდა, სუნთქვა, 

მოძრაობა, გამრავლება 

 

წყლის ორგანიზმების 

სასიცოცხლო მოთხოვნილებები: 

საკვები, ჟანგბადი, მზის 

სინათლე,  თავშესაფარი  

 

გარემოსთან შეგუება 

კვებითი ჯაჭვი 

გეოგრაფიული ობიექტები; 

ოკეანე, ზღვა, მდინარე, სრუტე, 

კუნძული, სანაპირო, დელტა 

 

 

 რატომ გვიყვარს წყალი (ტბა, ზღვა, მდინარე)?  

 როგორ ვიპოვო რუკაზე  გეოგრაფიული 

ობიექტები/როგორ წავიკითხო რუკა? 

 რით არის წყალმცენარე მნიშვნელოვანი? 

 როგორ ეგუებიან წყლის უხერხემლო ცხოველები 

გარემოს?  

 რით ჰგვანან ერთმანეთს წყლისა და ხმელეთის 

ძუძუმწოვრები, რით განსხვავდებიან 

ერთმანეთისაგან? 

 რა განსხვავებაა ზღვის ძუძუმწოვრებსა და 

თევზებს შორის?  

 როგორ ეგუებიან ზღვის ხერხემლიანი 

ცხოველები გარემოს? 

 რა კავშირია შავი ზღვის მცენარეებსა და 

ცხოველებს შორის? 

  

 რატომ  და როგორ უნდა მოვუაროთ  შავ ზღვას? 

  

 როგორ მოვიქცე, რომ გამიადვილდეს ზღვის 

სამყაროზე შექმნილი შემეცნებითი ტექსტის 

გაგება? 

შეფასების ინდიკატორები 

მოსწავლემ უნდა შეძლოს: 

1. პრაქტიკულ აქტივობებში ელემენტარული კვლევითი უნარ-ჩვევების 

(დაკვირვება, ამოცნობა, შედარება, დახარისხება)  დემონსტრირება; 

2. წყლის ცხოველებისა და მცენარეების ცალკეული  ჯგუფების 

ერთმანეთთან შედარება, მსგავსება-განსხვავებების დადგენა; 

3. ზღვის ცხოველების, მცენარეების გარემოსთან შეგუების  მაგალითების 

მოყვანა; 

4. შავი ზღვის ორგანიზმებს შორის  არსებული კავშირების დანახვა; 

5. რუკაზე წყლისა და ხმელეთის გეოგრაფიული ობიექტების ამოცნობა; 

6. ზღვის თემატიკაზე შექმნილი საინფორმაციო ტექსტების გაგებაა და 

შექმნა. 

მესამე ნაწილი  

თემის  დამუშავების  ეტაპები 

I ეტაპი  

 

 რატომ გვიყვარს წყალი (ზღვა, ტბა, მდინარე)?  

 როგორ ვიპოვო რუკაზე  გეოგრაფიული ობიექტები/როგორ წავიკითხო რუკა? 

ქართული ენის გაკვეთილებზე წინმსწრებად ჩასატარებელი სამუშაო: 

 ნაცნობ კონტექსტებზე დაყრდნობით შემდეგი სიტყვების დამუშავება:  

o ბინძური, დაბინძურებული (მაგ. ხელებს არ იბანს, ბინძური ხელები 

აქვს; მაქანას არ რეცხავს, ბინძური მანქანა აქვს, ეზოში ნაგავს ყრიან, 

ეზოს აბინძურებენ, ეზო დაბინძურებულია და მრავალი სხვა); 

o ხეტიალი, მოხეტიალე, ანუ  უმიზნოდ სიარული (მაგ., ქუჩის ძაღლი, 

უპატრონო ძაღლი ქუჩაში ხეტიალობს); 

 პირველ თემაში ნასწავლი სიტყვების - მარილიანი/მლაშე, უმარილო/მტკნარი - 

გახსენება და კონტექსტებში გააქტიურება; 

 კონსტრუქციების დაუფლება: მეტად/ ნაკლებად ტკბილი, ვიდრე (მწარე, 

მარილიანი, რბილი, მაგარი და სხვა). 

პირველი ეტაპის ამოცანები 

პირველ ეტაპზე გადასაჭრელი ამოცანებია: 

ა) ახალი ლექსიკური ერთეულების დაუფლება; 

ბ) რუკაზე ორიენტირება, გეოგრაფიული ობიექტების პოვნა. 

1. ნულოვანი დონე 1. - ამ წიგნში არსებული თვალსაჩინოებების 

დახმარებით მოსწავლეებს გააგებინებთ ზღვასთან დაკავშირებული 

სიტყვების მნიშვნელობას. ესენია:  სანაპირო, სანაპირო ზოლი, კლდე-

კლდოვანი, ქვიშა-ქვიშიანი; მდინარე, მდინარის შესართავი, ნარჩენები, 

დაბინძურებული სანაპირო,  ფსკერი,   დელტა, დაბლობი, მაღლობი, 

ზღვის ღელვა, ტალღა; კუნძული, მდელო, თევზების ქარავანი 

2. სახალისო აქტივობები ლექსიკის ასათვისებლად - ახალი ლექსიკის 

დამახსოვრების ხელშესაწყობად მოსწავლეებს შესთავაზებთ სხვადასხვა 

ტიპის სავარჯიშოებს. მაგალითად: ა) ასახელებთ არეული 

თანამიმდევრობით სიტყვას/შესიტყვებას, მოსწავლემ უნდა აჩვენოს იგი 

ილუსტრაციაზე; ბ) თქვენ აჩვენებთ, მან უნდა დაასახელოს; გ)  იგივე 

ტიპის აქტივობა, ოღონდ გუნდებს შორის შეჯიბრებით;  დ) 

ტყუილია/მართალია - მოსწავლეებს აჩვენებთ ილუსტრაციებს, 

პარალელურად ასახელებთ ხან შესაბამის სიტყვას, ხან შეუსაბამოს. 

მოსწავლეებმა უნდა თქვან, მართალია თუ ტყუილია 

3. ბარათებით თამაში - მოსწავლეები დაწერენ და გამოჭრიან შემდეგ 

სიტყვებს: ქვიშიანი  სანაპირო ზოლი, კლდოვანი სანაპირო ზოლი, 

ქვიშიანი ფსკერი, დაბინძურებული სანაპირო, მდინარის შესართავი, 

დელტა,  თევზების ქარავანი, დაბლობი, მაღლობი, ტალღა, მღელვარე 

ზღვა, კუნძული, მდელო.  თქვენ არეულად ასახელებთ სიტყვებს, 

მოსწავლეებმა უნდა მოძებნონ სათანადო ბარათი და დადონ  წიგნის 

შესაბამის ილუსტრაციაზე 

4. ილუსტრირებული ლექსიკონის შედგენა  ბარათებით  - მოსწავლეები 

ხატავენ ბარათებზე აღნიშნულ  მნიშვნელობებს, ბარათებს ნახატების 

ქვეშ აწებებენ და კლასში გამოაკრავენ ამგვარად ილუსტრირებულ 

ლექსიკონს. 

5. რატომ გვიყვარს წყალი? - ზღვასთან ტბასთან, მდინარესთან 

დაკავშირებული პირადი გამოცდილებისა თუ წარმოდგენების, ასევე 

წინარე ცოდნის გამოსავლენად მოსწავლეებს დაუსვამთ მრავალგვარ  

შეკითხვებს, დაეხმარებით მათ ახლად ნასწავლი სიტყვების გამოყენებასა 

და სათქმელის გამოხატვაში  (ყოფილხართ თუ არა  ზღვაზე, ტბაზე, 

მდინარეზე? როგორი სანაპირო იყო - ქვიანი, ქვიშიანი, კლდოვანი?  

გინახავთ თუ არა თევზები? გაცურეთ თუ არა? ფსკერი ღრმა იყო თუ არა? 

ფსკერი ქვიშიანი იყო თუ ქვიანი? გინახავთ მეთევზეები? როგორ 

თევზებს იჭერდნენ? გიყვართ თუ არა წყლის სანაპიროზე ყოფნა? რატომ? 

და სხვა)  

6. მე  სანაპიროზე  - მოსწავლეებმა უნდა დახატონ ის სანაპირო, სადაც 

ყოფილან და წარმოადგინონ ნამუშევრები.  გამოსვლამდე დაეხმარებით 

ტექსტის ჩამოყალიბებაში. 

 ნულოვანი  დონე 2.  

 კითხვის წინ -  

7. ჰორიზონტის მხარეების გახსენება  

8. ვარაუდების გამოთქმა - ილუსტრაციებსა და მუქად დაწერილ სიტყვებზე 

დაყრდნობით მოსწავლეები გამოთქვამენ ვარაუდს, რაზეა საუბარი 

წიგნის თითოეულ გვერდზე, რა არის რუკებზე გამოხატული, რომელი 

ფერით რა არის აღნიშნული.  

 

კითხვის დროს 

9. ვარაუდების შემოწმება და ტექსტის დაკავშირება ილუსტრაციებთან - 

მოსწავლე წაკითხულ ინფორმაციას უკავშირებს შესაბამის ილუსტრაციას  

10.  ჰორიზონტის მხარეების რუკაზე ამოცნობა.  

 

კითხვის შემდეგ 

11. რუკაზე ვარჯიში - სხვადასხვა  სახის გეოლოგიური რუკის ან/და  

გლობუსის  გამოყენებით   ავარჯიშეთ მოსწავლეები გეოგრაფიული 

ობიექტების ამოცნობაში ჰორიზონტის მხარეების მიხედვით. 

12. ჩემი ბილინგვური ენციკლოპედია. თემა: „შავი ზღვა“ - მოსწავლეები 

ამზადებენ  ილუსტრაციებსა და ორენოვან წარწერებს შემდეგი 

ლექსიკური ერთეულებისთვის: დელტა, მდელო, ზღვის  ტალღა, 

კუნძული, თევზის ქარავანი, ზღვის  სანაპირო, ზღვის  ფსკერი. 

  

II ეტაპი 

o რით არის წყალმცენარე მნიშვნელოვანი? 

o როგორ ეგუებიან  წყლის უხერხემლო ცხოველები გარემოს? 

საჭირო რესურსები: 

 პლასტმასის 5-ლიტრიანი ბოთლი, მაკრატელი, წყალმცენარეები, 

წყალი, პატარა აკვარიუმი (წყალმცენარეებისა და აკვარიუმის ქვიშის 

შეძენა ზოომაღაზიაში შეგიძლიათ. სჯობს, იყიდოთ წყალმცენარე 

ელოდეა, რომელიც  ადვილად ეგუება ახალ გარემოს).  

 პლასტილინი 

 წვრილი მავთულები 

მეორე ეტაპის ამოცანები 

მეორე ეტაპის მთავარი ამოცანაა, მოსწავლეთა გამოცდილებაზე დაფუძნებით, 

გააგებინოთ მათ შემდეგი ტერმინებისა თუ ლექსიკური ერთეულების მნიშვნელობა: 

ა) „გამომუშავება“, „ჟანგბადი“ -  აუცილებელი ნივთიერება სიცოცხლისთვის, 

ჟანგბადი არის წყალშიც და ჰაერშიც; ჟანგბადს მცენარეები გამოიმუშავებენ; 

ბ) „ორგანიზმები, ანუ ცოცხალი სხეულები“; 

გ) „უხერხემლო“, „ხერხემლიანი“;  „მსხვერპლი“, „მტაცებელი“, „მტერი“. 

 

აქტივობები ა) ამოცანის გადასაჭრელად (ტერმინების - „ჟანგბადი“, „გამომუშავება“ -

მნიშვნელობათა გაგებინება) 

13. გავიხსენოთ, რა არის აირი - თემა „თვისებების“ NN 63-67 აქტივობებზე 

დაფუძნებით გაახსენეთ მოსწავლეებს, რა არის „აირი“  

14. რომელი რას გამოიმუშავებს? - იმისთვის, რომ ამ სიტყვის 

მნიშვნელობა  მოსწავლეებისთვის გასაგები გახდეს, განიხილეთ იგი 

მათთვის ნაცნობ კონტექსტებში, მაგალითად: რას აკეთებს ფუტკარი? 

(თაფლს, ცვილს). ფუტკარი გამოიმუშავებს თაფლს, ცვილს; რას 

გამოიმუშავებს ძროხა? რას გამოიმუშავებს ობობა? რას გამოიმუშავებს 

თუთის ჭია? და მისთ. სასურველია, ეს წინადადებები დაფაზე დაწეროთ, 

რათა ხელი შეუწყოთ ტერმინის დამახსოვრებას. 

 

ნულოვანი დონე 3.  

წაკითხვამდე 

15. ვარაუდების გამოთქმა - მოსწავლეები თითოეულ გვერდზე 

აკვირდებიან ილუსტრაციებს და მუქად დაწერილ საკვანძო სიტყვებს; 

მათზე დაყრდნობით გამოთქვამენ ვარაუდს, თუ რაზეა საუბარი წიგნის 

თითოეულ გვერდზე  

         16. მოსწავლე წაკითხულ ინფორმაციას უკავშირებს შესაბამის 

ილუსტრაციას -  ილუსტრაციებზე დაყრდნობით მოსწავლეები ცდილობენ 

ტექსტში მოცემული ინფორმაციის გაგებას  

17. უცნობი სიტყვების მნიშვნელობის ამოცნობა კონტექსტზე 

დაყრდნობით - მოსწავლეთათვის უცნობ სიტყვებს დაფაზე ჩამოწერთ. 

მოსწავლეები ერთობლივი ძალებით შეეცდებიან მათი მნიშვნელობების 

ამოცნობას კონტექსტზე დაყრდნობით  

აქტივობები ბ) ამოცანის გადასაჭრელად (ტერმინების - „ორგანიზმები“, „ცოცხალი 

სხეულები“  - მნიშვნელობათა გაგებინება) 

კითხვის შემდეგ 

18. სად არის მეტი გამონაბოლქვი? ცდის ჩატარება  - ცდის ჩასატარებლად საჭიროა: 

პატარა ცელოფნის პარკები; გამჭვირვალე  ერთჯერადი  ჭიქები და წყალი. 

მოსწავლეებთან ერთად აგროვებთ გზის პირზე გავრცელებული მცენარეების 

ფოთლებს. შემდეგ დაცილდებით გზას 50 მეტრზე მეტი მანძილით და ისევ 

შეაგროვებთ მცენარეების ფოთლებს (მცენარეების ფოთლები არ უნდა აიღოთ 

ნიადაგთან ახლოს). პირველად და მეორედ აღებულ ფოთლებს მოათავსებთ 

სხვადასხვა ცელოფნის პარკებში და პარკებს დააწებებთ ფურცლებს 

წარწერებით:  1. „გზის პირას აღებული მასალა“; 2. „გზიდან 50 მეტრის 

მოშორებით აღებული მასალა“ (აღნიშნულ წარწერებს წინასწარ მოამზადებთ).  

ამის შემდეგ მოსწავლეებს დაურიგებთ გამჭვირვალე ერთჯერად ჭიქებს 

(თითოეულ მოსწავლეს 2-2 ჭიქა). თითოეული ჭიქის ქვეშ მოსწავლეები 

ათავსებენ ერთ-ერთ წარწერას და რამდენიმე ფოთოლს. ჭიქის წარწერას უნდა 

შეესაბამებოდეს ცელოფნის წარწერა, რომლიდანაც ფოთლებს აიღებენ.  

მასწავლებელი ასხამს  წყალს ჭიქებში.  მოსწავლეები ფოთლების წყალში 

გავლების შემდეგ დააკვირდებიან წყალს და დაასკვნიან, რომელმა ნიმუშმა 

უფრო დააბინძურა წყალი და რატომ.  

დასკვნის სახით მოსწავლეებს უთხარით: გამონაბოლქვი მეტია იქ, სადაც ბევრი 

მანქანაა. გამონაბოლქვი, რომელიც  ფოთლებზე ხვდება, საშიშია 

ჯანმრთელობისთვის. არ შეიძლება გზის პირზე არსებული საკვები მცენარეების 

გამოყენება. მცენარე აუცილებლად 50 მეტრით უნდა იყოს გზიდან იმისთვის, რომ 

გამონაბოლქვი არ მოხვდეს მის ფოთლებზე  

19. დავფიქრდეთ ცოცხალ სხეულებზე - მოსწავლეთა ჯგუფები პოსტერების 

დახმარებით ირჩევენ თითო ცხოველს და თითო მცენარეს. მათ კონკრეტული 

მაგალითებით უნდა დაასაბუთონ, რომ შერჩეული ცხოველი და მცენარე: 

იზრდებიან,  მოძრაობენ,  იკვებებიან, სუნთქავენ. ჯგუფებს სამუშაოდ 

შესთავაზებთ სქემას; ყველა ჯგუფს დაეხმარებით ცხრილის შევსებაში  

კითხვების დასმით და სხვა გეზისმიმცემი მინიშნებებით  (დანართი 2. 

აირჩიეთ ერთი ცხოველი და ერთი მცენარე. დაასაბუთეთ, რომ ისინი  

იზრდებიან, მოძრაობენ იკვებებიან და სუნთქავენ). 

 

 შენიშვნა 1: სასურველია, ცხოველის სუნთქვასთან დაკავშირებული 

საკითხები  მოსწავლეებს შეახსენოთ თემის - „სასიცოცხლო ციკლი“ - მე-

9 აქტივობის საფუძველზე, ხოლო მცენარის სუნთქვასთან 

დაკავშირებული საკითხები თემის - „ტყე“ - ## 58-59 აქტივობების 

საფუძველზე. მცენარის სუნთქვასთან დაკავშირებულ გრაფას 

მოსწავლეებს თქვენ შეავსებინებთ.  

 

 

    

დაასაბუთე, რომ: 

იზრდება 

 

 

მოძრაობს 

 

 

იკვებება 

 

 

სუნთქავს 

 

 

მრავლდება  

 

 

 

 

დაასაბუთე, რომ: 

იზრდება 

 

 

მოძრაობს 

 

 

იკვებება 

 

 

სუნთქავს 

 

 

მრავლდება  

 

 

 

 

ცხოველი 

მცენარე 

შევსებული ცხრილის მაგალითები: 

 

 

 

 

დაასაბუთე, რომ: 

იზრდება 

 

ჰყავს ნაშიერი - ბელი; ბელი იზრდება და ხდება 

დიდი დათვი 

მოძრაობს 

 

აქვს ოთხი კიდური, კიდურებით დადის, 

გადაადგილდება 

იკვებება 

 

 იკვებება ცხოველებითა და ზოგიერთი მცენარეების  

ნაყოფით (იჭერს და ჭამს თევზებს, ტყეში ჭამს პანტას, 

კენკრას)  

სუნთქავს 

 

აქვს ცხვირის ნესტოები, ფილტვები;   ნესტოებით 

შეისუნთქავს ჰაერს, ჰაერი სასუნთქი გზებით 

ფილტვებში ჩადის 

მრავლდება დათვი აჩენს ნაშიერებს - ბელებს 

 

 

 

 

დაასაბუთე, რომ: 

იზრდება 

 

თესლიდან ამოდის პატარა აღმონაცენი, 

აღმონაცენი იზრდება და მსხვილდება  

მოძრაობს 

 

გოგრის აღმონაცენიდან იზრდება ფესვი, ღერო; 

გოგრის ღერო რამდენიმე მეტრზე იზრდება -  ის 

წინ მიიწევს და მოძრაობს. 

იკვებება 

 

გოგრა ფესვებით  იწოვს წყალს და  მინერალებს; 

გოგრის ფოთოლი მზის სინათლის დახმარებით 

გამოიმუშავებს საკვებ ნივთიერებას 

სუნთქავს 

 

მცენარე ცოცხალი ორგანიზმია. ყველა ცოცხალი 

ორგანიზმი სუნთქავს ჟანგბადით და გამოყოფს 

ნახშირორჟანგს. 

დათვი 

გოგრა 

მრავლდება გოგრას ნაყოფში აქვს მრავალი თესლი, იგი 

თესლით მრავლდება -  თუ თესლი მიწაში 

მოხვდება, მისგან ახალი გოგრა აღმოცენდება 

20. ნამუშევრების წარმოდგენა და შეჯამება - დაფაზე დაწერთ ტერმინებს: 

„ცოცხალი სხეული“, „ორგანიზმი“.  თქვენი დახმარებით მოსწავლეთა 

ჯგუფები წარმოადგენენ ნამუშევრებს მცენარეებისა და ცხოველების 

სასიცოცხლო ნიშნებზე. ყოველი ნამუშევრის განხილვის შემდეგ შეაჯამებთ, 

რომ განხილული ცხოველი თუ მცენარე ცოცხალი სხეული ანუ ორგანიზმია, 

რადგანაც ის იკვებება, მრავლდება, იზრდება, სუნთქავს და მრავლდება  

21.  დაფიქრება ორგანიზმებსა და არაცოცხალ სხეულებზე - დაფაზე ჩამოწერთ 

რამდენიმე არაცოცხალი სხეულის სახელწოდებას (მაგ., ქვა, მაგიდა, ფანჯარა, 

სათვალე, ჩანთა). მოსწავლეებს დააფიქრებთ იმაზე, აქვთ თუ არა ამ ნივთებს 

სასიცოცხლო ნიშნები  (კვება, გამრავლება, ზრდა, სუნთქვა, ზრდა), მსჯელობის 

გზით მოსწავლეებს მიიყვანთ იმ დასკვნამდე, რომ ეს საგნები არ არიან 

ცოცხალი სხეულები, ანუ არ არიან ორგანიზმები - ისინი არაცოცხალი 

სხეულები არიან. თუ მოსწავლეები მაგალითად მოიყვანენ ძრავიან მანქანებს, 

გაამახვილებინებთ ყურადღებას იმ ფაქტზე, რომ მანქანები არ სუნთქავენ, არ 

მრავლდებიან, არ იზრდებიან. მოძრაობა კი მხოლოდ ადამიანის მიერ 

შექმნილი მექანიზმის დახმარებით შეუძლიათ და არა საკუთარი ძალით  

22. T სქემა - ცოცხალი სხეულები / ორგანიზმები და არაცოცხალი სხეულები - 

დაფაზე დახაზავთ T სქემას, ერთ გრაფაში ჩაწერთ: „ორგანიზმები /ცოცხალი 

სხეულები“, ხოლო მეორე გრაფაში - „არაცოცხალი სხეულები“; ასახელებთ 

არეულად ორგანიზმებსა და საგნებს, მოსწავლეები მათ აჯგუფებენ შესაბამის 

სვეტში  

23. დაფიქრება მიკროორგანიზმებზე  - მოსწავლეებს უხსნით, რომ  შავ ზღვაში 

ძალიან პატარა, თვალით უხილავი მცენარეები და ცხოველები ბინადრობენ;  

გამოათქმევინებთ ვარაუდებს, შეუძლიათ თუ არა მათ სუნთქვა, გამრავლება, 

კვება, მოძრაობა ისევე, როგორც თვალით ხილულ ორგანიზმებს. 

 

      მოსწავლეებს მოუყვებით, რომ ერთ-ერთმა მეცნიერმა მიკროსკოპით გუბურის 

წყლის წვეთი დაათვალიერა და მის გაოცებას საზღვარი არ ჰქონდა, როდესაც მან 

თვალით უხილავი ორგანიზმები დაინახა.   მოსწავლეებს დაურიგებთ სამუშაო 

ფურცლებს, რომლებზეც გამოსახულია წყლის წვეთში მობინადრე ერთუჯრედიანი 

ორგანიზმები.  მოსწავლეებმა უნდა გამოთქვან თავიანთი მოსაზრებები ნახატთან 

დაკავშირებით.  მათ უნდა გააკეთონ დასკვნა, რომ ამ ორგანიზმებს რთული 

აგებულება აქვთ. ისინი თვალით ხილული ორგანიზმებივით სუნთქავენ, 

მრავლდებიან, იკვებებიან და მოძრაობენ  

(იხ. დანართი 2. დააკვირდით ამ პატარა ორგანიზმებს. ისინი წყლის ერთ წვეთში 

ბინადრობენ, მაგრამ ჩვენ მათ თვალით ვერ ვხედავთ). 

 

დაბალი დონე 1.  (წყალმცენარეები) 

წაკითხვამდე 

24. ვარაუდების გამოთქმა - მოსწავლეები თითოეულ გვერდზე აკვირდებიან 

ილუსტრაციებს და მუქად დაწერილ საკვანძო სიტყვებს; მათზე დაყრდნობით 

გამოთქვამენ ვარაუდს, თუ რაზეა საუბარი წიგნის თითოეულ გვერდზე. 

 

კითხვის დროს 

25. მოსწავლე წაკითხულ ინფორმაციას უკავშირებს შესაბამის ილუსტრაციას -  

ილუსტრაციებზე დაყრდნობით მოსწავლეები ცდილობენ ტექსტში მოცემული 

ინფორმაციის გაგებას.   

26. უცნობი სიტყვების მნიშვნელობის ამოცნობა კონტექსტზე დაყრდნობით - 

მოსწავლეთათვის უცნობ სიტყვებს დაფაზე ჩამოწერთ. მოსწავლეები 

ერთობლივი ძალებით შეეცდებიან მათი მნიშვნელობების ამოცნობას 

კონტექსტზე დაყრდნობით.  

 

კითხვის შემდეგ 

27. ცდის ჩატარება - მოსწავლეები იმუშავებენ მცირე ჯგუფებში და 

დააკვირდებიან წყალმცენარის ზრდას.  

 მასალა: პლასტმასის 5-ლიტრიანი ბოთლი, მაკრატელი, 

წყალმცენარეები, წყალი, პატარა აკვარიუმი (წყალმცენარეებისა და 

აკვარიუმის ქვიშის შეძენა ზოომაღაზიაში შეგიძლიათ). სასურველია, 

იყიდოთ წყალმცენარე ელოდეა, რომელიც  ადვილად ეგუება ახალ 

გარემოს.  

თითოეულ ჯგუფს დაურიგებთ  საჭირო მასალას. 

ინსტრუქცია 

      პლასტმასის 5-ლიტრიან ბოთლს მოაჭერით ზედა ვიწრო ნაწილი. პირველ რიგში, 

აკვარიუმში ჩაყარეთ ქვიშა და ჩარგეთ წყალმცენარეები; შემდეგ ფრთხილად ჩაასხით 

მტკნარი წყალი ისე, რომ ქვიშა არ აირიოს და წყალმცენარეებს ფესვები არ 

დაუზიანდეთ. აკვარიუმი დადგით ფანჯრის რაფაზე, რათა საკმარისად ეცემოდეს 

მზის შუქი (აკვარიუმს გამათბობელზე ნუ დადგამთ). დღეში ერთხელ აკვარიუმში 

ჩაყავით საწრუპი ჩხირი და ჩაბერეთ. ეს ჰაერის ცირკულაციისთვისაა საჭირო.  

      მოსწავლეები სისტემატურად უნდა აკვირდებოდნენ აკვარიუმს, რათა არ 

გამოეპაროთ იქ მიმდინარე ცვლილებები: წყალმცენარის ზრდა, ფერის შეცვლა და 

სხვ. მოსწავლეები აწარმოებენ დაკვირვების დღიურს და იწერენ ცვლილებებს, 

რომელსაც წყალმცენარე განიცდის.  

      დაუსვით მოსწავლეებს შეკითხვები: 

 რატომაა მზე მნიშვნელოვანი მცენარეებისთვის?  

 არის თუ არა ჟანგბადი აკვარიუმში, ზღვაში?  

 თუ აკვარიუმში ჟანგბადია, ვინ ან რა იყენებს მას?  

 რა მნიშვნელობა აქვთ წყალმცენარეებს წყლის სხვა ორგანიზმებისთვის? 

(მაგ., წარმოქმნიან ჟანგბადს, წარმოადგენენ საკვებს და თავშესაფარს 

ცოცხალი ორგანიზმებისათვის და ა. შ.).  

 როგორ ფიქრობთ, შავ ზღვაში სად უფრო მეტია ჟანგბადი - წყლის 

სიღრმეში თუ წყლის  ზედაპირზე? რატომ?  

 აქტივობები გ) ამოცანის გადასაჭრელად (სიტყვების - ჩონჩხი, ძვალი, 

უხერხემლო/ხერხემლიანი, მსხვერპლი, მტაცებელი, მტერი - მნიშვნელობათა 

გაგებინება)  

28. პლასტილინის ადამიანი  - მოსწავლეებს სთხოვთ, პლასტილინით გამოძერწონ 

მაღალი ადამიანი. პლასტილინის ფიგურის ფეხზე დაყენება მოსწავლეებს  

გაუჭირდებათ, რადგან ის მოიღუნება. ამის შემდეგ მოსწავლეებს მავთულით 

გააკეთებინეთ  ადამიანის მარტივი ფორმა და პლასტილინით „შეასხით“ 

ხორცი. მოსწავლეები  ნახავენ, რომ ამჯერად პლასტილინის „კაცუნა“ ფეხზე 

დადგება. ამ აქტივობაზე დაყრდნობით მოსწავლეებს აუხსნით, რომ ადამიანს 

გარედან აქვს კუნთები (რბილი), შიგნით კი  - ძვლებისაგან აგებული ჩონჩხი. 

ჩონჩხს ტანი უჭირავს. ყველა მოისინჯავს მაჯებთან ძვალს, ლოყებზე - კუნთს 

და მისთ.  

29. ხერხემლის ამოცნობა - აჩვენებთ მოსწავლეებს სურათებზე ზურგის იმ ადგილს, 

სადაც ხერხემალია. შესაძლებელია მოსწავლეებმა ერთმანეთის ზურგებზე 

მოსინჯონ ხერხემალი. შემდეგ აჩვენეთ მოსწავლეებს ბავშვის ჩონჩხის სურათი 

და აპოვნინეთ ხერხემალი (იხ. დანართი 2.  ეს ბავშვის ჩონჩხია. მოძებნე, სად 

არის ხერხემალი).  

30. რომელ ცხოველს აქვს ხერხემალი? - მოსწავლეები გამოთქვამენ ვარაუდს, 

რომელ ცხოველებს აქვთ  ხერხემალი. შემდეგ აჩვენეთ მათ რამდენიმე 

ცხოველის ჩონჩხი, მოაძებნინეთ ხერხემალი (იხ. დანართი 2. მოძებნე, სად აქვთ 

ამ ცხოველებს  ხერხემალი). ბოლოს მოსწავლეებს აუხსნით, რომ ხერხემალი 

აქვს ყველა ძუძუმწოვარს, ფრინველს, ქვეწარმავალს, თევზს, ამფიბიას. 

ნასწავლი ჯგუფებიდან ხერხემალი არ აქვთ მწერებს. 

 



 
 

           18 
 
 

 

 
 

 

 

დაბალი დონე 3.  (უხერხემლოები) 

 

ტექსტის წაკითხვამდე 

31. სახალისო შეჯიბრი: „დაახასიათე ცხოველი“ - მოსწავლეთა ჯგუფები 

მოამზადებენ  კონკრეტული 10 ცხოველის ჩამონათვალს  ნასწავლი 

ჯგუფებიდან (ძუძუმწოვარი, მწერი, ფრინველი, ქვეწარმავალი, თევზი, 

ამფიბია). ერთი ჯგუფის წარმომადგენელი მეორე ჯგუფს უსახელებს 

ცხოველებს. კარნახობს; მეორე ჯგუფის წევრებმა უნდა თქვან,  დასახელებული 

ცხოველი ხერხემლიანია თუ უხერხემლო. გამარჯვებული იქნება ის ჯგუფი, 

რომელიც  ყველაზე ნაკლებ შეცდომას დაუშვებს. შეცდომებს მოინიშნავთ და 

თამაშის დასრულებისას განიხილავთ მათ კლასთან ერთად.   

 

გაცნობითი კითხვა 

32. ვარაუდების გამოთქმა - წიგნის სათაურზე, ილუსტრაციებსა და მუქად 

დაწერილ სიტყვებზე დაყრდნობით მოსწავლეები გამოთქვამენ ვარაუდს, 

რაზეა საუბარი წიგნის თითოეულ გვერდზე. 

33. ტექსტის დაკავშირება ილუსტრაციებთან - მოსწავლე წაკითხულ ინფორმაციას 

უკავშირებს შესაბამის ილუსტრაციას.  

 

კითხვის დროს 

34. კითხვის სტრატეგია - დაფაზე ჩამოწერთ შემდეგ ინფორმაციას: 

       ნ – უკვე ვიცი, ნაცნობია 

       ა  - ახალი ინფორმაციაა 

       !  -  ძალიან საინტერესოა 

       ? -  გაუგებარია, ვერ გავიგე 

      მოსწავლეებს შეახსენებთ, რას ნიშნავს თითოეული ნიშანი და შესთავაზებთ, რომ 

ტექსტის კითხვის დროს ფანქრით დასვან ეს ნიშნები შესაბამის ადგილებზე. კითხვის 

დროს რიგებში დადიხართ და ეხმარებით მოსწავლეებს ამ დავალების მართებულად 

გაგებაში. გაგების ხელშესაწყობად პირველი აბზაცი შეიძლება მოსწავლეებთან ერთად 

დაამუშავოთ. შეგიძლიათ ერთად დასხათ ის მოსწავლეები, რომლებსაც ყველაზე 

მეტად გაუჭირდებათ ინსტრუქციის გაგება, გვერდით მიუჯექით  მათ და წარმართეთ 

ამ ჯგუფის მუშაობა.  

 

კითხვის შემდეგ 

35. წაკითხულის შეჯამება - პირველ რიგში, განიხილავთ გაუგებარ ადგილებს. თუ 

რომელიმე მოსწავლეს ტექსტი მართებულად აქვს გაგებული, სთხოვეთ მას, 

აუხსნას თანაკლასელებს; შეეკითხეთ, როგორ შეძლო გაგება/მიხვედრა. 

დაეხმარეთ მოსწავლეებს სტრატეგიების გამოყენებაში (მაგ., ილუსტრაციის 

მოშველიებით და სხვ.). ამის შემდეგ განიხილეთ სხვა საკითხები: იკითხეთ, 

ვისთვის რა იყო ძალიან საინტერესო, რომელი ინფორმაცია იყო ნაცნობი. 

36. ნიმუშის მიხედვით შეავსეთ წინადადებები (იხ. დანართი 2 ):  

 მედუზა ჭამს პატარა თევზს.   თევზი არის მედუზას მსხვერპლი.  

 

 კიბორჩხალა ჭამს მოლუსკს. მოლუსკი არის კიბორჩხალას ------------------ 

 

 ფრინველი ჭამს კიბორჩხალას. კიბორჩხალა არის ----------------------------- 

 

 დიდი თევზები  ჭამენ მედუზას. მედუზა არის დიდი ----------------------- 

 

37. ცხრილის შევსება ტექსტში მოცემულ  ინფორმაციაზე დაყრდნობით  - 

მოსწავლეებს აუხსნით, რომ ყველა ცხოველი სხვადასხვა გარემოში ცხოვრობს. 

მოიყვანეთ მათთვის ნაცნობი მაგალითები (მაგ. თევზი წყალში ცხოვრობს, 

ამიტომ მას ფეხები არ აქვს. თევზს აქვს ფარფლები, რომ კარგად იცურაოს.  

ფარფლები არის წყლის გარემოსთან შეგუების ფორმა და სხვ.). ამის შემდეგ 

ერთად განიხილეთ ცხრილი, ერთი-ორი ნიმუში მოსწავლეებთან ერთად 

გააკეთეთ (მართული პრაქტიკა); დასასრულ, მიეცით დრო დამოუკიდებელი 

მუშაობისთვის (იხ. დანართი 2.  გაეცანი ცხრილს და ქვემოთ მოცემულ 

ინფორმაციას. შეარჩიე საჭირო ინფორმაცია და ჩაწერე შესაბამის ცარიელ 

უჯრაში.  

 თავის დასაცავად  (ზღვის ტალღებმა რომ არ გაიტაცოს) 

 საკვების მოსაპოვებლად 

 რბილი სხეულის  დასაცავად 

 თავის დასაცავად (მტაცებლის მოსაშხამად) 

 მზის სინათლის მისაღებად 

 თავის დასაცავად (გაურბის მტაცებელს).   

 

ა) შეგუების რა ფორმები აქვს? ბ) რისთვისაა საჭიროა ეს შეგუება? 

(შეგუების მნიშვნელობა) 

პლანქტონი წყლის ზედაპირზე მოძრაობს   

 

ღრუბელი ხვრელებიდან ისრუტავს 

წყალს 

 

 

ზოგიერთ მოლუსკს  აქვს ნიჟარა 

 

  

 

მიდიების პრიალა შავი ნიჟარები ქვებზეა  

მიკრული წებოვანი ძაფით. 

 

 

ზღვის ვარსკვლავს შეუძლია მოიძროს 

ფეხი, რომელიც დროთა განმავლობაში 

ისევ გაეზრდება. 

 

მედუზას აქვს მსუსხავი  საცეცები 

 

 

 

 

 

შევსებული ცხრილი: 

ა) შეგუების რა ფორმები აქვს? ბ) რატომ? რისთვის?  (შეგუების 

მნიშვნელობა)   

პლანქტონი წყლის ზედაპირზე მოძრაობს მზის სინათლის მისაღებად 

 

ღრუბელი ხვრელებიდან ისრუტავს 

წყალს 

 

საკვების მოსაპოვებლად 

 

ზოგიერთ მოლუსკს  აქვს ნიჟარა 

 

რბილი სხეულის  დასაცავად 

 



 
 

           21 
 
 

 

 
 

მიდიების პრიალა შავი 

ნიჟარმედუზასები მიკრულია ქვებზე 

განსაკუთრებული წებოვანი ძაფით. 

თავის დასაცავად  (რომ ზღვის 

ტალღებმა არ გაიტაცოს) 

ზღვის ვარსკვლავს შეუძლია მოიძროს 

ფეხი, რომელიც დროთა განმავლობაში 

ისევ გაეზრდება. 

თავის დასაცავად (გაურბის 

მტაცებელს). 

მედუზას აქვს მსუსხავი  საცეცები 

 

თავის დასაცავად (მტაცებლის 

მოსაშხამად) 
 

III ეტაპი 

 რით ჰგვანან ერთმანეთს წყლისა და ხმელეთის ძუძუმწოვრები, რით 

განსხვავდებიან ერთმანეთისგან? 

 რა განსხვავებაა ზღვის ძუძუმწოვრებსა და თევზებს შორის?  

 როგორ ეგუებიან ზღვის ხერხემლიანი ცხოველები გარემოს? 

 

დაბალი დონე 3. 

წაკითხვამდე 

38. სამი რამ, რაც ვიცი დელფინების შესახებ -მოსწავლეებს ურიგებთ ბარათებს. მათ 

ბარათებზე უნდა დაწერონ სამი რამ, რაც იციან დელფინების შესახებ. 

მოსწავლეები კითხულობენ ნაწერს, თქვენ დაფაზე ჩამოწერთ უკლებლივ 

ყველა ვარიანტს. 

39. გონებრივი რუკა - დაფაზე ჩამოწერილ ინფორმაციას  მოსწავლეებთან ერთად  

დააჯგუფებთ გონებრივი რუკის გამოყენებით. ამისთვის დაფის შუაში 

დახატავთ დიდ რგოლს, შიგ ჩაწერთ: „დელფინი“ და გაუკეთებთ განშტოებას. 

შემდეგ დაეხმარებით მოსწავლეებს, რომ ჩამონაწერში იპოვონ ერთი სახის 

ინფორმაცია, რომელიც დაუკავშირდება ერთ რგოლს, ერთ სათაურს  (მაგ.. 

გარეგნობა, კვება, ცხოვრების ნირი, ნაშიერი). მეორადი რგოლების შერჩევა 

დამოკიდებულია მოსწავლეთა მიერ მოწოდებულ ინფორმაციაზე.  

 

კითხვის დროს 

40. კითხვის სტრატეგია ნა!? - დაფაზე ჩამოწერთ შემდეგ ინფორმაციას: 

       ნ –  უკვე ვიცი, ნაცნობია 

       ა  - ახალი ინფორმაციაა 

       !  -  ძალიან საინტერესოა 

       ? -  გაუგებარია, ვერ გავიგე 

საჭიროების შემთხვევაში მოსწავლეებს შეახსენებთ ამ სტრატეგიას. გაგების 

ხელშესაწყობად შეიძლება პირველი აბზაცი მოსწავლეებთან ერთად დაამუშავოთ.  

ასევე შეგიძლიათ ერთად დასხას ის მოსწავლეები, რომლებსაც ყველაზე მეტად 

გაუჭირდებათ ინსტრუქციის გაგება, გვერდით მიუჯდეთ მათ და წარმართოთ ამ 

ჯგუფის მუშაობა. 

 

კითხვის შემდეგ 

41. წაკითხულის შეჯამება - პირველ რიგში, განიხილავთ გაუგებარ ადგილებს. თუ 

რომელიმე მოსწავლეს მართებულად აქვს გაგებული, სთხოვეთ, აუხსნას 

თანაკლასელებს და ჰკითხეთ, როგორ მიხვდა/როგორ შეძლო ტექსტის გაგება. 

დაეხმარეთ მოსწავლეებს სტრატეგიების გამოყენებაში (მაგ., ილუსტრაციის 

მოშველიებით და სხვ.). ამის შემდეგ განიხილეთ სხვა საკითხები: იკითხეთ, 

ვისთვის რა იყო ძალიან საინტერესო, რომელი ინფორმაცია იყო უკვე ნაცნობი. 

დასასრულ, შეავსებინებთ მოსწავლეებს პირვანდელ ჩამონათვალს ახალი. 

42. . გონებრივი რუკის შევსება-გასწორება - წაკითხულზე დაყრდნობით, შეავსებთ 

გონებრივ რუკას მოსწავლეთა მონაწილეობით (მიზანი: წინარე ცოდნისა და 

ახალი ინფორმაციის ურთიერთდაკავშირება და კატეგორიზება). 

43.  ვენის დიაგრამა: წყლისა და ხმელეთის ძუძუმწოვრების შედარება - 

მოსწავლეებმა ვენის დიაგრამაში უნდა ჩაწერონ, რა მსგავსება-განსხვავებაა 

წყლისა და ხმელეთის ძუძუმწოვრებს შორის 

 მსგავსება - ძუძუს  აწოვებენ ნაშიერებს, ჟანგბადს ჰაერიდან იღებენ, აქვთ 

ფილტვები; 

 განსხვავება: კიდურების ნაცვლად აქვთ ფარფლები; დიდხანს 

შეუძლიათ სუნთქვის შეკავება და წყლის ქვეშ გაძლება; მათი 

წაგრძელებული სხეულის ფორმა.  

44. ინფორმაციის დაწყვილება - მოსწავლეებმა ერთმანეთს უნდა დაუკავშირონ 

სხვადასხვა ინფორმაცია  და ჩაწერონ ცხრილის შესაბამის უჯრებში (იხ. 

დანართი 2). 

I. 

ა) ზღვის ძუძუმწოვრებს შეუძლიათ დიდი რაოდენობის ჰაერის შესუნთქვა და 

სუნთქვის დიდხანს შეკავება. 

ბ) ზღვის ძუძუმწოვრებს კიდურების ნაცვლად ფარფლები აქვთ. 

გ) დელფინს ნესტოები თავზე აქვს მოთავსებული. 

II. 

ა) შეუძლიათ წყალში თავისუფლად მოძრაობა  

ბ) შეუძლიათ დიდხანს ცურვა წყლის სიღრმეში საკვების მოსაპოვებლად 

გ) შეუძლიათ ჰაერის ჩასუნთქვა ცურვის და ძილის დროს. 

 

I. ძუძუმწოვრების შეგუების  ფორმები 

წყლის გარემოსთან  

II. რატომ? რისთვის?  (შეგუების 

მნიშვნელობა)   

  

  

  

  

  

  

 

პასუხები:  

 

I. ძუძუმწოვრების შეგუების  ფორმები 

წყლის გარემოსთან  

II. რატომ? რისთვის?  (შეგუების 

მნიშვნელობა)   

ზღვის ძუძუმწოვრები შეისუნთქავენ 

დიდი რაოდენობის ჰაერს, დიდხანს 

იკავებენ სუნთქვას 

შეუძლიათ დიდხანს ცურვა წყლის 

სიღრმეში საკვების მოსაპოვებლად 

 

ზღვის ძუძუმწოვრებს ფარფლები აქვთ 

კიდურების ნაცვლად 

 

შეუძლიათ წყალში თავისუფლად 

მოძრაობა  

 

დელფინს ნესტოები თავზე აქვს 

მოთავსებული 

შეუძლიათ ჰაერის ჩასუნთქვა ცურვის 

და ძილის დროს. 

 

საშუალო 1. (თევზები); საშუალო 2. (ფრინველები) 

 

ორივე წიგნის წაკითხვისას შეგიძლიათ გამოიყენოთ ერთი და იგივე სტრატეგიები.  

45. გაცნობითი კითხვა. 

46.  ძიებითი კითხვა: ძიებითი კითხვის დროს მოსწავლეებმა თითოეული 

სახეობისთვის უნდა ამოიწერონ:  

ა) შეგუების ფორმები და შეგუების მნიშვნელობა; 

ბ) რას/რომელ ცხოველს ჭამს ეს სახეობა (რომელი სახეობებია მისი 

მსხვერპლი); რომელი სახეობა ჭამს მას.  

      შესაძლებელია, მოსწავლეებმა თავად გამოთქვან ვარაუდები სურათებზე 

დაყრდნობით, რაც პროცესში უფრო აქტიურად ჩართვას განაპირობებს. 

შესაძლებელია მოსწავლეთა ჯგუფებმა გაინაწილონ სახეობები, მოამზადონ მასალა 

და წარუდგინონ ერთმანეთს.   

47. გამოცანების შედგენა - მეწყვილეები და მოსწავლეთა ჯგუფები შეარჩევენ 

თევზებისა და ფრინველების სახეობებს (შესაძლებელია თქვენც  შესთავაზოთ), 

მოამზადებენ გამოცანებს. ჯგუფები გაცვლიან გამოცანებს, ხმამაღლა წაიკითხავენ 

და გამოიცნობენ ჩაფიქრებულ ცხოველს. 

 

IV ეტაპი 

 რა კავშირია შავი ზღვის მცენარეებსა და ცხოველებს შორის? 

 რატომ  და როგორ უნდა მოვუაროთ  შავ ზღვას? 

საჭირო რესურსი: 

 კენჭები, სათამაშო თევზი და მცენარე (სასურველია წითელი ფერის), 

შუშის ჭურჭელი, წყალი, ფარანი,  ნავთი. 

 პლასტმასის ან ქაღალდის ჭიქები 

 

48. ექსპერიმენტის ჩატარება - ამ აქტივობის  შესასრულებლად სასურველია 

შეარჩიოთ ცუდად განათებული ადგილი. 

 

საჭირო მასალა: 

 კენჭები, სათამაშო თევზი და მცენარე (სასურველია წითელი ფერის), შუშის 

ჭურჭელი, წყალი, ფარანი,  ნავთი. 

 

       კენჭები, სათამაშო თევზი და მცენარე შუშის ჭურჭლის ძირზე მოათავსეთ, 

ჭურჭელი წყლით გაავსეთ. 

       დასვით  კითხვები: 

 არის თუ არა ზღვაში ჟანგბადი?  

 როგორ წარმოიქმნება ზღვაში ჟანგბადი?  

 რა არის ამისთვის საჭირო? 

მოსწავლეებს შეახსენეთ, რომ ჟანგბადის გამომუშავებისათვის მცენარეებს მზის შუქი 

სჭირდებათ. 

ფარანი წყალს დახრილად მიანათეთ,  მოსწავლეებს სთხოვეთ წარმოიდგინონ, 

თითქოს ეს მზის შუქია; შესთავაზეთ, დააკვირდნენ, რამდენად ღრმად 

       აღწევს სინათლე წყალში. უთხარით, რომ რაც უფრო    სუფთაა წყალი, მით უფრო 

ღრმად აღწევს მასში მზის შუქი.  

       ნავთი წყალში ჩაღვარეთ. დასვით შეკითხვა:  - რა სითხეებს ხედავთ ახლა? 

(წყალსა და ნავთს); რომელი სითხეა ზევით? (ნავთი); ატარებს  თუ არა სინათლეს 

უფრო ღრმად ყვავილისკენ?  

49. საკითხი მსჯელობისთვის: რა მოხდება, თუკი ზღვაში ნავთობი  ჩაიღვრება? რა 

მოუვა ამ დროს მცენარეულ პლანქტონს? .  

 

მაღალი დონე 

გაცნობითი კითხვა 

50. სარჩევის წაკითხვა და დაკავშირება წიგნის შინაარსთან - მოსწავლეები ეცნობიან 

სარჩევს და წიგნში ეძებენ შესაბამის თავებს; არკვევენ, სად იწყება და სად 

მთავრდება თითოეული მათგანი. 

51.  ვარაუდების გამოთქმა - თავებზე, სათაურებსა და საკვანძო სიტყვებზე 

დაყრდნობით მოსწავლეები ამოიცნობენ ტექსტის ზოგად შინაარსს.  

 

კითხვის სესია 

შავი ზღვის ბინადრები 

52. წაკითხული ინფორმაციის დაჯგუფება  გრაფიკული მაორგანიზებლით -   

მოსწავლეთა ჯგუფებმა ან მეწყვილეებმა  უნდა დაახარისხონ ინფორმაცია 

გონებრივი რუკის დახმარებით. ააგებინეთ  მათ გრაფიკული მაორგანიზებელი 

მართული პრაქტიკით:  ძირითად შუა რგოლში ჩაწერეთ ცნება: შავი ზღვის 

ბინადრები,  განშტოებების ბოლოს, უფრო მომცრო რგოლებში - 

წყალმცენარეები, უხერხემლოები, ხერხემლიანები.  ტექსტის მონაცემებზე 

დაყრდნობით, მოსწავლეებმა უნდა გააგრძელონ განშტოებები - შექმნან ახალი 

განტოტებები. გვერდით მოისვით ის მოსწავლეები, რომლებსაც გაუჭირდებათ 

ამ აქტივობის შესრულება და ერთობლივად ააგეთ სქემა. განშტოებები იქნება:  

i. წყალმცენარეები - თვალით უხილავი, ძალიან პატარა; დიდი 

ზომის, თვალით ხილული.  

ii. უხერხემლოები - მოლუსკები, კიბორჩხალები, ვარსკვლავები, 

ღრუბლები; 

iii. ხერხემლიანები - თევზები, ძუძუმწოვრები, ფრინველები. 

მოსწავლეები თითოეულ სახეობასთან ქმნიან განტოტებებს და 

მიუწერენ კონკრეტული ცხოველების სახელებს.  

53. საკითხი მსჯელობისთვის 1: რა სჭირდებათ ზღვის ცხოველებს 

სიცოცხლისათვის?  - ჯგუფებს სთხოვეთ, მოამზადონ პასუხები. პასუხების 

განხილვისას, კითხვების გამოყენებით, სწორ გეზს მისცემთ მოსწავლეებს და 

საბოლოოდ მიიყვანთ დასკვნამდე: ზღვის ბინადრებს სიცოცხლისთვის 

სჭირდებათ საკვები, ჟანგბადი, მზის სინათლე, თავშესაფარი.  

54.  საკითხი მსჯელობისთვის 2: არის თუ არა თევზების ქარავანი გარემოსთან 

შეგუების ფორმა?  - დიახ, არის. თევზებისთვის ქარავანი არის თავდაცვისა და 

საკვების მოპოვების საშუალება. 

55. ცხოველთა თავდაცვის ფორმები - მოსწავლეთა ჯგუფებმა უნდა გაიხსენონ 

ზღვის ან ტყის ცხოველები, რომლებიც თავდაცვის მიზნით იყენებენ ცხრილში 

მითითებული შეგუების ფორმებს, შემდეგ ჩაწერონ შესაბამისი ცხოველის 

სახელი.  შეგუების რა ფორმებს იყენებს სხვადასხვა ზღვისა თუ ტყის ცხოველი 

თავდაცვის მიზნით?   

(იხ. დანართი 2. ცხრილის პირველ სვეტში ჩაწერილია ტყისა და ზღვის ცხოველების 

შეგუების ფორმები. გაიხსენე, რომელი ცხოველები იყენებენ შეგუების ამ ფორმებს 

თავდაცვისათვის. მიუწერე თითოეულ ფორმას შესაბამისი ცხოველის სახელი 

ცხრილის მეორე სვეტში.   

 

შეგუების ფორმები ცხოველები 

მაგარი საფარველი  

 

შეფერილობის შეცვლა  

 

დასუსხვა  

 

მიმსგავსება, მიბაძვა  

 

გამაფრთხილებელი მკვეთრი შეფერილობა  

(მინიშნება შხამიანობაზე)  

ზღვა - მცენარეთა და ცხოველთა ერთიანობა 

 

56. პლასტმასის ჭიქები ერთმანეთს „ყლაპავენ“ -  მუყაოს ჭიქებზე დააწებებთ (ან 

მოსწავლეებს დააწებებინებთ)  ზღვის ბინადრების სახელებს.  შეარჩიეთ ისეთი 

ცხოველები, რომ კვებითი ჯაჭვები აეწყოს (მაგ., მოლუსკი,  ნემსთევზა,  

ლუმფარი, ზვიგენი; პლანქტონი, მოლუსკი, ზღვის კატა,  დელფინი) და 

ჯგუფებს დაურიგებთ ჭიქებს. მოსწავლეებმა ერთმანეთზე უნდა ჩამოაცვან 

ჭიქები გარკვეული თანამიმდევრობის დაცვით - იმისდა მიხედვით, თუ 

რომელი ცხოველი რას ჭამს (იხელმძღვანელებენ ჭიქებზე დაწებებული 

დასახელებებით). შესრულებული სამუშაოს მიხედვით მოსწავლეები 

წერილობით შეადგენენ კვებით ჯაჭვს ისრების გამოყენებით. სურვილისამებრ, 

შეუძლიათ გააფორმონ შესაბამისი ნახატებითაც. 

შემდეგი სიტყვები: 

1 ჭიქა. პლანქტონი  

2 ჭიქა. მოლუსკი  

3 ჭიქა. ზღვის კატა   

4 ჭიქა. დელფინი 

შენიშვნა: ჭიქებზე შეგიძლიათ დააწებოთ ზღვის ბინადართა 

გამოსახულებებიც. ასევე, შესაძლებელია ტყის ნასწავლი 

ბინადრებიც გააქტიუროთ ტყის კვებითი ჭაჭვის ასაწყობად.  

 

 

 

57. ზღვის დაცვა  -  მოსწავლეები შეადგენენ სიას: ჩამოწერენ, რა წესები უნდა 

დაიცვან ადამიანებმა იმისთვის, რომ ზღვის ბინადრები არ განადგურდნენ  

58. გამოცნობანა - ერთ-ერთ მოსწავლეს აძლევთ ბარათს, რომელზეც კონკრეტული 

ზღვის ბინადრის სახელია დაწერილი (დანარჩენებმა არ უნდა დაინახონ, რა 

წერია). თანაკლასელებმა კითხვებით უნდა ამოიცნონ, რომელი ცხოველის 

სახელია ბარათზე დაწერილი. პასუხად მოსწავლეს შეუძლია თქვას მხოლოდ 

„კი“ ან „არა“.  შესაძლებელია მოეწყოს გუნდების შეჯიბრიც 

59. თამაში „უცნაური კვებითი ჯაჭვი“ - ამ თამაშს ეზოში ყოფნისას შესთავაზებთ 

მოსწავლეებს. თითოეულ მოსწავლეს კონკრეტული ცხოველის სახელი აქვს 

მიმაგრებული ტანსაცმელზე. თამაშობენ „დაჭერობანას“ - ხელის დადება 

ნიშნავს შეჭმას. ვინც დაიჭერს, ანუ „შეჭამს“ მეორე მოთამაშეს, მარჯვენა ხელს 

ჩაავლებს მას. ამის შემდეგ ეს ორი მოთამაშე ერთად გაურბის „მტაცებლებს“. 

ასე თანდათანობით შეიქმნება ბავშვების „კვებითი ჯაჭვები“. ბოლოს ერთად 

ნახავთ, როგორ აეწყო კვებითი ჯაჭვი (რომელმა „ცხოველმა“ რომელი „შეჭამა“).  

 

იდეები შემაჯამებელი დავალებებისთვის: 

60. პოსტერი - ტყისა და ზღვის ბინადრების კვებითი ჯაჭვები. 

61.  ორენოვანი საგანმანათლებლო პოსტერის შექმნა  - ერთ-ერთ ცხოველზე ან 

ცხოველთა კონკრეტულ სახეობაზე. 

62. ილუსტრირებული საინფორმაციო ბროშურა ზღვის ერთ-ერთ ბინადარზე 

(ცხოველთა რომელ კლასს მიეკუთვნება, როგორია მისი გარეგნობა, 

გარემოსთან შეგუების ფორმები და მნიშვნელობა, რით იკვებება და როგორ 

მრავლდება).  

63. საინფორმაციო ბროშურა ადგილობრივი მოსახლეობისთვის  - „რატომ არ უნდა 

დავაბინძუროთ მდინარის ნაპირი“. 

64. ჩემი უცნაური ზღვის ბინადარი  - მოსწავლე გამოიგონებს ზღვის ცხოველის 

ახალ სახეობას. განსაზღვრავს:  რა ზომისაა, სად ცხოვრობს - ნაპირზე, ფსკერზე 

თუ ღია ზღვაში; რით იკვებება, რომელი ცხოველია მისი მტერი,  გარემოსთან 

შეგუების რა ფორმები დასჭირდება. ამის შემდეგ მოსწავლე ხატავს მოგონილ 

ცხოველს, არქმევს სახელს და აღწერს. 

65. პრეზენტაცია: ჩვენი რაიონის წყლის ბინადრები - მოსწავლე ირჩევს თავისი 

რაიონის ერთ-ერთ მდინარეს ან ტბას, აგროვებს ინფორმაციას მის ბინადრებზე 

და ამზადებს პრეზენტაციას.   

 


